
59

Ean quattro e scultûe in marmo in atrettanti

Bassirilievi coscì ben inteisi,

Che scibben che sporzessan poco avanti,

Ve paiva vedde i campi e i laghi esteisi;

Belli e finii ve paivan tutti quanti

I pessi in scûrso e quæxi sottinteisi;

Ve paiva insomma co-a magia e l'aggiûtto

De l'arte in pochi træti vedde tûtto.

L’ëa a sofita da cupola dipinta

E ornâ co-i nêuve affreschi magistrali,

Dove a natûa dall’arte a paiva vinta:

Formavan questi êutto medagge ovali,

E uña rionda e ciù grande e ciù distinta:

Questa a l’ëa in mezo, e tutte i atre a eguali

Distanze e tutte scimili fra lô

Gh’ëan in gio comme ô raggio d’un giasô.

Ean i bassorilievi poi scolpii

Ne-e quattro facce do gran pedestallo:

Lì scene, de quæ megio i ciù compii

Artisti no lasciavan in regallo

A-i posteri, indicavan i ciù ardii

Navigatoî, che in Spagna e in Portogallo,

Doppo Colombo, che non ha l’eguale,

Vanto e nomme ottegnivan immortale.

Diaz rappresentava uña de queste

Scultûe, che tanto a-ô Sud ô s’innoltrava

Intrepido, che in mezo a-e ciù funeste

Furie do mâ e di venti ô superava

O Bojador e ô Cavo de tempeste:

E da so vitta a reizegno ô mostrava

Uña stradda patente a Vasco Gama

Pe-a so gran spedizion de tanta fama.

